
Sud Bosne i Hercegovine

Суд Босне и Хецеговине

2

Broj: S1 3 Iž 053287 25 Iž
                                                      

Sarajevo, 04.11.2025. godine                                                             

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi Slobodana Radulovića iz ..., izjavljenoj protiv odluke Centralne izborne komisije Bosne i Hercegovine, broj: 06-1-07-3-299/25 od 01.10.2025. godine, zbog kršenja člana 15.8 stav (1) Izbornog zakona Bosne i Hercegovine, u nejavnoj sjednici održanoj dana 04.11.2025.godine, donio je sljedeće,
R J E Š E N J E

Žalba se odbija.
O b r a z l o ž e n j e

Odlukom, broj i datum kao u uvodu, utvrđeno je da je Slobodan Radulović odgovoran što u 2024. godini nije Centralnoj izbornoj komisiji Bosne i Hercegovine podnio izjavu o imovinskom stanju u roku od 30 dana od prestanka mandata na koji je izabran, čime je prekršio odredbu člana 15.8 stav 1 Izbornog zakona BiH, pa mu se na osnovu člana 6.7 stav 2 tačka 1 i primjenom člana 19.10 stav 1 tačka b) istog zakona, izrečena novčana kazna u iznosu od 1.000,00 KM (hiljadu konvertibilnih maraka).

Protiv ove odluke žalbu je blagovremeno podnio Slobodan Radulović u kojoj je istakao da je ispunio svoje zakoske obaveze nakon ovjere manadata i da je na isti način ispunio obaveze i nakon prestanka mandata. Navodi da je nakon obavješetenja od strane nadležnih tijela Skupštine grada Laktaši i obavještenja CIK-a poslao izjavu običnom poštom, te da nije odgovoran što CiK nije zaprimila njegovu izjavu. Ukazuje da zakonskim odredbama nije propisan način slanja izjava i osporava tvrdnju iz pobijanog rješenja da nije uspostavio saradnju sa CIKom koji je i publikovao njegov imovinski karton. Smatra da prilikom odmjeravanja visine novčane kazne nije cijenjena činjenica da do sada nije kažanjavan,  pa bi usljed ovih okolnosti trebala biti izrečena novčana kazna u minimalnom iznosu. 

Centralna izborna komisija BiH u odgovoru na žalbu predlaže Sudu da žalbu odbije kao neosnovanu jer je pobijano rješenja pravilno i zakonito budući da je žalilac imovinski karton podnio samo u elektronskoj formu, niti je žalilac dostavio dokaz da je isti posalo i poštom.  
Žalba  nije osnovana.

Iz stanja spisa proizilazi da je podnosilac žalbe Slobodan Radulović na Lokalnim izborima 2020-2024. godina osvojio mandat za odbornika u Skupštini grada Laktaši ispred političkog subjekta PDP-Partija demokratskog progresa. Nadalje, proizilazi da je imenovanom istekao mandat 05.11.2024. godine nakon čega je primjenom odredbe člana 15.8 stav (1) Izbornog zakona Bosne i Hercegovine, bio u obavezi da u roku od 30 dana podnese izjavu o imovinskom stanju Centralnoj izbornoj komisiji Bosne i Hercegovine. 

Kako izjava o imovnom stanju nije dostavljena do 05.12.2024. godine Centralna izborna komisija je postupajući po službenoj dužnosti na osnovu zaključka broj 06-1-07-3-299/25 od 29.05.2025. godine pokrenula postupak protiv Slobodana Radulovića zbog postupanja protivno zakonskim odredbama u kom postupku imenovani na traženje CIKa nije dostavio izjavu.

Cijeneći utvrđenja o nedostavljanju izjave o imovnom stanju Centralna izborna komisija je pobijanom odlukom broj: 06-1-07-3-299/25 od 01.10.2025. godine utvrdila odgovornost Slobodana Radulovića za postupanje protivno članu 15.8. stav1 Izbornog zakona BiH, te mu je primjenom člana 19.10 tačka b) navedenog zakona, izrekla novčanu kaznu u iznosu od 1.000,00 KM.
Prema ocjeni apelacionog vijeća odluka CiKa o utvrđenoj odgovornosti je pravilna i zakonita budući da je zasnovana na potpuno utvrđenom činjeničnom stanju i pravilnoj primjeni odredbe člana 15.8 stav (1) Izbornog zakona Bosne i Hercegovine („Službeni glasnik BiH“ br. 23/01-24/24). Citirana odredba propisuje obavezu kandidata izabranog u tijela na svima nivoima vlasti da Centralnoj izbornoj komisiji BiH preda izjavu  o imovinskom stanju, u roku od 30 dana od dana prestanka mandata na koji su izabrani.
Navodima žalbe Slobodan Radulović ne spori zakonsku obavezu da po isteku mandata, u propisanom roku, podnosi prijavu o imovnom stanju, ali ističe da je ovu obavezu ispunio na propisan način. 
Popunjavanje obrazaca sa izjavom o imovnom stanju regulisano je Uputstvom o izgledu i načinu ispunjavanja obrazaca izjave o imovnom stanju („Službeni glasnik BiH“ br. 31/24-prečišćen tekst). Član 3 stav 2 Uputstva propisuje da se popunjeni obrazac izjave predaje Centralnoj izbornoj komisiji u elektronskoj formi putem aplikacije za imovinske kartone i da se odštampani i potisani primjerak imovinskog kartona iz aplikacije dostavlja putem pošte. 

U konkretnom slučaju žalitelj je izjavu dostavio elektronskim putem, međutim iz stanja spisa ne proizilazi da je Centralna izborna komisija BiH odštampan primjerak izjave primila putem pošte. Ovu činjenicu nije dokazao ni žalitelj dostavljanjem relevantnih dokaza koji potvrđuju predaju pošiljke. Time žalitelj nije postupio po Uputstvu o načinu dostavljanja izjave o imovnom stanju, pa se djelimično preduzete radnje ne mogu smatrati ispunjenjem obaveze iz člana 15.8 stav (1) Izbornog zakona Bosne i Hercegovine. 

Iz navedenih razloga žalba Slobodana Radulovića neosnovano pobija pravilnost odluke o utvrđenoj odgovornosti zbog neispunjenja zakonske obaveze o podnošenju izvjave o imovnom stanju nakon prestanka mandata imenovamom.

Odlučujući o novčanoj kazni Centralana izborna komisija BiH donijela je zakonitu i pravilnu odluku izricanjem žaliocu novčane kazne od 1.000,00 KM, koja je odmjerena u rasponu 300,00 do 3.000,00 KM propisan odredbom člana 19.10 stav 1 tačka b)  Izbornog zakona BiH, a cijeneći olakšavajuće i otežavajuće okolnosti, za što je dato argumentovano obrazloženje. Kada se ima u vidu značaj povrede zakonske odredbe, izrečena je novčana kazna u adekvatnoj visini, a nisu utvrđeni ni razlozi za izricanje kazne propisane u minimalnom iznosu.

S obzirom na iznijete razloge, Apelaciono vijeće Suda BiH je ocijenilo da je pobijana odluka Centralne izborne komisije pravilna i zakonita i da je  predmetna žalba neosnovana, slijedom čega je žalbu, primjenom odredbe člana 81 stav 1 Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.

